
KONTROL MOZIOA

Altzako Larres eremuko lurzorua berreskuratzeko lanen itxiera osteko aldiari buruzkoa

Zigor  Etxeburua  Urbizuk,  EH  Bildu  udal  taldeko  zinegotziak,  Udalbatzaren  Organo Araudiko  98.  artikulua
oinarri,  mozio  hau  aurkezten  du,  Udalbatzan  azter  dadin.  Mozioa  2020ko  ekainaren  15ean  Lurralde
Garapeneko batzordean aztertutako interpelazioaren ondorioa da.

JUSTIFIKAZIOA

Larreseko  ibarra  erasandako  eremua  da,  urtetan  zehar  jaso  baitzituen  Fibrocementos  Vascos  SL
enpresaren  industria  isurketak.  Gainera,  Fibrocementos  Vascos  SL fabrikako  instalazioak  eraitsi
osteko materialak ere bertara bota ziren. Ekos enpresak Donostiako Udalarentzat egindako ikerketaren
arabera, 3.000 m² inguruko eremua da amianto hauskorrez kutsatuta dagoena (krisotilo; 1.000 mg/kg
baino kontzentrazio handiagoa). Era beran, txostenak zehaztu zuen amiantoa topatu zela, lurrazalean,
700 m²-ko eremu batean. Amiantoz kutsatutako geruzaren batez besteko sakonera 2,35 m dela zehaztu
zuen txostenak, baita kutsatutako lur kopurua, guztira, 7.000 m3 inguru direla ere.

Ekainaren 25eko 4/2015 Legeak, lurzorua kutsatzea saihestu eta kutsatutakoa garbitzekoak, zehazten
du, 40. artikuluan, kutsaduraren eragileari eskatu ahal izango diola hark kutsatu dituen lurzoruetan
hartu beharreko berreskurapen neurriak hartzeko. Eneko Goiaren Udal Gobernuak, ordea, lurzorua
berreskuratzeko ardura bere gain hartu zuen, eta ez zuen inoiz adierazi Fibrocementos Vascos SL
enpresako  arduradunak  bilatzeko  urratsik  egin  zuenik.  Horri  buruz  batzordean  galdetuta,
Ingurumeneko zinegotziak erantzun zuen ez zitzaiela eskatu lur kutsatuak bere onera ekartzeko ez
enpresa horri, ez enpresaren arduradunei ezta horien ondorengoei ere, ordurako enpresa desagertuta
zegoelako.

2018ko otsailaren 21ean onartu zuen Tokiko Gobernu Batzordeak aipatutako berreskuratze lanen
egitasmoa. Horren ondorioz, Larres izeneko eremuan 176.052 m3 lur bota dira Fibrocementos Vascos
SL enpresak  urtetan  isuritako  amiantoa  isolatzeko.  Obra  zuzendaritzak  azken  ziurtagiria  2018ko
urriaren 14an egin zuen eta lanen jasotze akta 2019ko uztailaren 24an sinatu zuten interesdunek.
Auzotarrek  eta  Altza  Osasuntsuagoaren  Aldeko  Plataformak  eskatuta,  esku-hartze  horri
aprobetxamendua eman zaio eta auzotarrentzako mesederako eremu bilakatu da. Parkea pasa den
udan ireki zaie herritarrei. Larres ibarra bere onera ekartzeko lanek gutxienez 4.147.304,14 euroko
(3.427.524,08€ garbia + 719.780,06 € %21eko BEZa) kostua izan dute. 

Ekainaren  25eko  4/2015  Legeak  zehazten  ditu  jarraitu  beharreko  irizpideak  eta  prozedurak,  lur
kutsatuak zigilatu diren lekuetan. Legeak aipatzen du Autonomia Erkidegoko ingurumen organoak
zuzen zigilatu dela onartu beharra duela, itxiera osteko aldia hastea erabakitzeko. Hain zuzen ere,
ebazpen horrek lurzoruaren kalitatearen adierazpenaren ondorioak ditu. Gainera, Espainiar estatuko
22/2011  Legeak,  hondakinei  eta  lurzoru  kutsatuei  buruzkoak,  zehazten  du  beharrezkoa  dela
adieraztea, lur kutsatuak berreskuratzeko prozeduran, zaintza fasearen epemuga eta kostua zeintzuk
izango diren. EH Bilduren udal taldeak batzordean galdetu zion Ingurumeneko zinegotziari zergatik

http://www.donostia.eus/
http://www.donostia.eus/
http://www.donostia.eus/


EH Bildu talde politikoa
Grupo político EH Bildu
Ijentea, 1 - 20003 Donostia
 Tel. 943481027  eh_bildu@donostia.eus-– www.donostia.  ehbildu.  eus   -

Udal  Gobernuak  ez  dituen  aurkeztu  jendaurrean  lurzorua  berreskuratzearen  eraginkortasunaren
txostena eta berreskuratutako lurzoruaren egoeraren jarraipena egiteko urtez urteko plana. Gogoratu
behar da EH Bilduren udal taldeak eskatu ziola, iazko urrian, Obrak Eta Hiri Proiektuetako zinegotzi
ordezkariari, plan bat zehazteko Larres ibarrean botatako lurren egonkortasuna zaintzeko, eta erantzun
zuela afera hori kitatuta zegoela. Hil honetako batzordean, Ingurumeneko zinegotziak azaldu zuen
EAEko Ingurumeneko organoari aurkeztu zaiola zaintza faserako plana. Edonola, batzorde berean
egindako agerraldian Proiektu Eta Obretako zuzendariak azaldu zuenez, zaintza faserako plan horrek
ez  du  kontuan  hartzen  ibarrean  gehitutako  176.052  m3  lur  horien  egonkortasunaren  jarraipena.
Gainera, ez Ingurumeneko zinegotziak ez zuzendariak ez zuten zehaztu lurrak berreskuratu osteko
zaintza fasearen kostua zenbatekoa izango den.

Horiek  horrela,  honako  hau  da  behean  sinatzen  duen  zinegotziak  aurkeztutako  KONTROL
MOZIOA:

1.-   Udalbatzak  hertsatuki  eskatzen  dio  Udal  Gobernuari  zehaztu  dezala  Larreseko  ibarra
berreskuratzeko  lanen  kostu  osoa  zenbateko  izan  den,  zaintza  fasea  barne  hartuta,  baita
berreskuratze lanak amaitu ondotik izan diren gorabehera guztiak ere (drainatze lanak...).

2.- Udalbatzak hertsatuki eskatzen dio Udal Gobernuari zehaztu eta bila ditzala Larreseko ibarrean
kutsadura eragin zuten jardueraren erantzuleak, edota horren erantzule solidarioak eta subsidiarioak,
eta eska diezaiela, baita epaitegietan ere, behar izanez gero, Donostiako Udalak bere gain hartu behar
izan dituen berreskurapen lanen gastuen ordaina ematea, 26/2007 Legeak agindutakoaren bidetik.

3.- Udalbatzak hertsatuki eskatzen dio Udal Gobernuari idatz dezala  Larreseko ibarrean botatako
176.052  m3  lur  horien  egonkortasunari  jarraipena  egiteko  plana,  eta  Ingurumeneko  organoaren
onespena jaso ostean, aurkez dezala jendaurrean.

4.-  Udalbatzak hertsatuki  eskatzen dio Udal Gobernuari  eskegi ditzala lurzorua berreskuratzearen
eraginkortasunaren txostena, baita berreskuratutako lurzoruaren egoeraren jarraipena egiteko egungo
plana ere, Udalaren webgunean, amiantoaren jarraipena egiteko duen atalean.

Donostian, 2020ko ekainaren 19an

Zigor Etxeburua Urbizu
EH Bildu udal taldeko zinegotzia

